КР ЖС Пленумунун 2021-жылдын 24-ноябрындагы № 15 токтому

КЫРГЫЗ РЕСПУБЛИКАСЫНЫН ЖОГОРКУ СОТУНУН ПЛЕНУМУНУН ТОКТОМУ
Бишкек шаары, 2021-жылдын 24-ноябры № 15
Соттун чечимин аткарууну кийинкиге жылдыруу, созуу, аткаруу ыкмасын жана тартибин өзгөртүү тууралуу арыздарды кароодо Кыргыз Республикасынын мыйзамдарын колдонуудагы айрым маселелер жөнүндө
(КР ЖС Пленумунун 2022-жылдын 4-ноябрындагы N 24 токтомунун редакциясына ылайык)
Соттун чечимин аткарууну кийинкиге жылдыруу, созуу, аткаруу ыкмасын жана тартибин өзгөртүү тууралуу арыздарды кароодо соттор тарабынан мыйзамдарды колдонуу тажрыйбасынын бирдейлигин камсыз кылуу максатында Кыргыз Республикасынын Жогорку сотунун Пленуму Кыргыз Республикасынын Конституциясынын 98-беренесинин 3-бөлүгүн, "Кыргыз Республикасынын Жогорку соту жана жергиликтүү соттор жөнүндө" Кыргыз Республикасынын конституциялык Мыйзамынын 18-беренесин жетекчиликке алып, төмөндөгүдөй түшүндүрмөлөрдү берүүнү токтом кылат:
1. Соттук акт (соттун чечими, соттун буйругу, жарашуу макулдашуусун бекитүү жөнүндө аныктама) мыйзамдуу күчүнө киргенден кийин аткарууга алынат.
2. Соттун чечимин аткарууга тоскоол болгон же анын аткарылышын татаалданткан объективдүү жагдайлар бар болсо, сот чечимди аткарууну кийинкиге жылдырууга же созууга, аткаруунун ыкмасын жана тартибин өзгөртүүгө укуктуу.
3. Соттун актысын аткарууну кийинкиге жылдыруу соттук актыны мажбурлап аткарууга берүү датасын же аткаруу өндүрүшү боюнча сот аткаруучунун аткаруу аракеттерин жасоо датасынын башталышын кечирээк мөөнөткө жылдыруу тууралуу соттун аныктамасы менен белгиленет.
Эгерде аткаруунун предметин бөлүп аткаруу мүмкүн болсо (мисалы, акча каражатын төлөө, иштерди жасоо ж.б.), соттук актыны аткаруу мөөнөтүн созуу сот аныктаган мөөнөттүн ичинде карызкор тарабынан ыктыярдуу же аткаруу өндүрүшүндө сот аткаруучу тарабынан мажбурлоо түрүндө соттук актыны бөлүп аткаруу тууралуу соттун аныктамасы менен белгиленет.
4. Соттун чечимин аткарууну кийинкиге жылдыруу же созуу, аткаруу ыкмасын жана тартибин өзгөртүү жөнүндө арыз менен ишке катышкан жактар чечимди чыгарган сотко кайрылууга укуктуу. Аткаруу өндүрүшүнүн жүрүшүндө аталган маселелер боюнча анын тараптары, ал эми сот аткаруучу - аткаруунун ыкмасын жана тартибин гана өзгөртүү тууралуу арыз менен аткаруу документин берген сотко же аткарылуучу жер боюнча сотко кайрыла алышат. 
5. Соттун чечимин (аткаруу документин) карызкор тарабынан аткаруусуна объективдүү тоскоол болгон жокко чыгарылгыс жагдайлардын сотко кайрылуу учурунда болушу соттун чечимин (аткаруу документин) аткарууну кийинкиге жылдырууга же созууга негиз боло алат. Мындай негиздердин бардыгын сот ар бир конкреттүү учурда бардык иш жүзүндөгү жагдайларды эске алуу менен чечет. Аларга карызкордун оор материалдык абалы, ошондой эле аткарууну татаалданткан башка себептер кириши мүмкүн. Сот жылдыруу мөөнөтү же созуу мезгилдери бүткөндөн кийин карызкор соттун чечимин аткаруу мүмкүнчүлүгүнө ээ болушуна аткарууну кийинкиге жылдыруу же аткарууну созуу мезгилдери бүткөн убакта ал соттун актысын аткарууга жетиштүү кирешеге же мүлккө ээ боло турган фактыны тастыктаган далилдер боюнча баа бериши керек.
6. Соттор кийинкиге жылдыруу же созуу жөнүндө арыздарды чечүүдө соттун чечимин аткарууну кийинкиге жылдыруу же созуу зарылдыгы тууралуу карызкор келтирген бардык жүйөөлөргө жана өндүрүп алуучунун мындай жылдырууга же созууга карата берилиши мүмкүн болгон каршы пикирине баа бериши керек. Аткарууну кийинкиге жылдырууда же созууда соттун чечимин аткаруунун белгиленген тартиби акылга сыярлык, адилеттүүлүк талаптарына жооп беришин жана аткаруу өндүрүшүнө катышкан жактардын кепилденген укуктарынын негиздерине, ошондой эле үчүнчү жактардын укуктары менен мыйзамдуу кызыкчылыктарына таасир этпөөсүн эске алуу менен соттор карызкор менен өндүрүп алуучунун укуктарынын жана мыйзамдуу кызыкчылыктарынын тең салмактуулук балансын кармануусу зарыл. 
7. Арыз канааттандырылган учурда соттун аныктамасында КР ЖПКнин 225-беренесинде тизмектелген маалыматтардан тышкары кийинкиге жылдыруунун (созуунун) узактыгы, ал эми созууда ыйгарылган сумманы жабуу үчүн өндүрүлүүгө жаткан мезгилдүү төлөмдөрдүн өлчөмү көрсөтүлүшү зарыл. Мында, кийинкиге жылдыруунун же созуунун мөөнөтү дата менен гана эмес, белгилүү бир окуянын болушун (карызкордун материалдык абалынын өзгөрүүсү, оорудан айыгуу ж.б.) көрсөтүү менен да аныкталышы мүмкүн.
8. Соттун актысын мажбурлап аткарууга берүүнү кийинкиге жылдыруу "Сот аткаруучулардын статусу жөнүндө жана аткаруу өндүрүшү тууралуу" Кыргыз Республикасынын Мыйзамынын 37-беренесинде белгиленген мөөнөттөрдөн ашпоого тийиш.
Аткаруу аракеттерин жасоону жылдыруу "Сот аткаруучулардын статусу жөнүндө жана аткаруу өндүрүшү тууралуу" Кыргыз Республикасынын Мыйзамынын 40-беренесинин 1 жана 2-бөлүктөрүндө белгиленген мөөнөттөрдөн ашпоого тийиш.
9. Эгерде аткарууну кийинкиге жылдырууга (созууга) негиз болгон жагдайлар соттун аныктамасында көрсөтүлгөн мөөнөттөн мурда жокко чыкса, сот ишке катышкан жактардын, аткаруу өндүрүшүнүн тараптарынын арызы боюнча, аткарууну кийинкиге жылдыруу (созуу) аракеттерин жокко чыгаруу маселесин чече алат. 
10. Чечимди аткарууну жаңы мөөнөткө жылдыруу (созуу) же аткарууну кийинкиге жылдыруу (созуу) аракеттерин жокко чыгаруу жөнүндө арыз алгачкы каралган тартипте каралышы керек.
11. Аткаруунун бир түрүн башка менен алмаштыруу, т.а. соттун чечимин аткаруунун алгачкы ыкмасын кандайдыр-бир трансформациялоо соттун чечимин аткаруу ыкмасын өзгөртүүнү билдирет. Соттун чечимин аткаруу ыкмасын өзгөртүү катары, эгерде буга чейин белгиленген ыкма менен аны аткарууга мүмкүн болбосо, сот тарабынан соттун чечимин ишке ашыруу үчүн процесстик мыйзамдарда көрсөтүлгөн башка чараларды кабыл алуусун түшүнүү керек.
12. Сот тарабынан соттун чечиминде көрсөтүлгөн, аны аткарууга багытталган аракеттерди жасоо ырааттуулугун (иретин) өзгөртүү соттун чечимин аткаруу тартибин өзгөртүүнү түшүндүрөт. 
13. Соттук актыны аткарууга тоскоолдук жараткан бардык жагдайлар соттун чечимин аткаруу ыкмасын жана тартибин өзгөртүү тууралуу арыз менен сотко кайрылууга негиз боло алат.
14. Соттун чечимин аткаруу ыкмасын жана тартибин өзгөртүүгө өндүрүп алуучу, карызкор же сот аткаруучу соттун чечиминде көрсөтүлгөн ыкма же тартип менен аны аткарууга мүмкүн эместигинин далилдерин камсыз кылган учурларда гана жол берилет. Соттун чечимин аткаруу ыкмасын жана тартибин өзгөртүү тууралуу маселени коюуда карызкор, өндүрүп алуучу, сот аткаруучу, мисалга алсак, чечимде көрсөтүлгөн аткаруу тартибинин жана ыкмасынын ыңгайсыздыгына гана шилтеме келтирбестен, процесстик мыйзамга ылайык кандайдыр-бир өзгөчө жагдайларга байланыштуу соттук актыны аткарууну татаалданткан же аткарууга мүмкүнчүлүк бербеген фактыларды далилдөөсү зарыл.
15. Соттун чечимин аткаруу ыкмасын жана тартибин өзгөртүү тууралуу маселени чечүүдө чечимдин корутунду бөлүгүн өзгөртүүгө жол берилбейт.
16. Соттун чечимин аткаруу ыкмасын өзгөртүү Кыргыз Республикасынын жарандык процесстик мыйзамында так белгиленген учурларда, аткаруунун факультативдик ыкмасы соттун кабыл алган чечиминин корутунду бөлүгүндө көрсөтүлбөгөн шарттарда гана мүмкүн. Мисалы, эгерде чечимди аткаруу учурунда ыйгарылган мүлк жок болсо, сот чечимде доогерге ыйгарылган мүлктүн жоопкерден өндүрүп алынууга жаткан наркын көрсөтүүгө милдеттүү (КР ЖПКнын 203-беренеси); же болбосо, сот белгилүү бир аракеттерди жасоого жоопкерди милдеттендирсе, бирок сот чечиминде, эгерде жоопкер белгиленген мөөнөттүн ичинде чечимди аткарбаса, жоопкердин эсебинен зарыл чыгымдарды өндүрүп алуу менен доогер бул аракеттерди жасаганга укуктуу болушун көрсөтпөсө (КР ЖПКнын 204-беренеси). Соттук акт аныктама формасында кабыл алынат. 
17. Карызкордун мүлкүн өндүрүп алуу "Сот аткаруучулардын статусу жөнүндө жана аткаруу өндүрүшү тууралуу" КР Мыйзамынын 64-беренесине ылайык аткаруу документи боюнча карызкордон өндүрүлүүгө жаткан мүлктү алуу максатында сот аткаруучу тарабынан жасалган мажбурлап аткартуучу чара болуп саналарын соттор эске алуусу зарыл.
(КР ЖС Пленумунун 2022-жылдын 4-ноябрындагы N 24 токтомунун редакциясына ылайык)
18. Эгерде карызкор жалпы менчик укугунда ага таандык болгон мүлккө ээ болсо, анда сот аткаруучу өндүрүп алууну Кыргыз Республикасынын Граждандык кодексинин 274-беренесине ылайык аныкталуучу карызкордун үлүшүнөн гана өндүрүп алууга укуктуу экендигин соттор эске алышы керек ("Сот аткаруучулардын статусу жөнүндө жана аткаруу өндүрүшү тууралуу" КР Мыйзамынын 65-беренесинин 5-бөлүгү).
Мүлктүк өндүрүү тууралуу мурда кабыл алынган чечимди аткартуу максатында өндүрүп алуучу карызкордун жалпы менчик укугундагы мүлкүнүн үлүшүн андан өндүрүп алуу үчүн бөлүү тууралуу доо менен сотко кайрылууга укуктуу.
19. Карызкордун күрөөгө коюлган мүлкүнөн өндүрүп алуу (КР ГК 334-336-беренелери, "Сот аткаруучулардын статусу жөнүндө жана аткаруу өндүрүшү тууралуу" Мыйзамынын 76-бер.) же үчүнчү жактарда турган мүлкүнөн өндүрүп алуу соттун чечими боюнча жүзөгө ашырылат ("Сот аткаруучулардын статусу жөнүндө жана аткаруу өндүрүшү тууралуу" КР Мыйзамынын 75-бер.).
20. Аткаруу өндүрүшүнүн алкагында жер участогунан өндүрүп алууга соттун чечиминин негизинде жол берилет (КР ГК 233-16-беренеси). 
Процесстик мыйзамдын ченемдерине ылайык ишке катышууга чечим менен укуктары жана кызыкчылыктары козголушу мүмкүн болгон жактарды да тартуу керек (мисалы, карызкорго тиешелүү жер тилкеде жайгашкан курулуштун ээси). 
21. Карызкордун мүлкүн өндүрүп алуу тууралуу ушул токтомдун 19-20-пунктарында көрсөтүлгөн арыздар өзүнчө доо өндүрүшүнүн алкагында чечилет. 
22. Чечимди аткарууну кийинкиге жылдыруу жана созуу, чечимди аткаруунун ыкмасын жана тартибин өзгөртүү жөнүндө арыздар соттук материал катары катталууга, иштин материалдары менен бирге таризделүүгө тийиш экендигине соттордун көңүлү бурулсун. 
Мындай арыздар өзүнүн формасы жана мазмуну боюнча доо арыз болбогондуктан, ишти соттук териштирүүгө даярдоо жөнүндө аныктамалар чыгарылбайт, Кыргыз Республикасынын ЖПК 150, 154-беренелерине ылайык алдын ала соттук отурум өткөрүлбөйт. Сот тарабынан аталган арыздарды соттун өндүрүшүнө кабыл алуу жана соттук отурумда териштирүүгө дайындоо тууралуу гана аныктама чыгарылат.
Доону камсыз кылуу боюнча чараларды көрүүгө, талаштын предметине карата өз алдынча талаптарды билдирүүчү же талаштын предметине карата өз алдынча талаптарды билдирбөөчү үчүнчү жактарды ишке катышууга тартууга, иш боюнча өндүрүштү токтотуп турууга жол берилбейт.
Соттун чечимин аткарууну кийинкиге жылдыруу, созуу, аткаруу ыкмасын жана тартибин өзгөртүү тууралуу арыздар боюнча мамлекеттик алым төлөнбөйт.
Соттун чечимин аткарууну кийинкиге жылдыруу же созуу, аткаруу ыкмасын жана тартибин өзгөртүү тууралуу маселелерди чечкен соттун аныктамасы КР ЖПК белгиленген тартипте жана мөөнөттө даттанылышы мүмкүн. 
23. Сот аткаруучунун токтому, ошондой эле соттун чечимин аткаруу боюнча карызкордун мүлкүн өндүрүп алууга байланышкан анын аракети (аракетсиздиги) "Сот аткаруучулардын статусу жөнүндө жана аткаруу өндүрүшү тууралуу" КР Мыйзамынын 18-главасындагы тартипке ылайык даттанылат.
24. Бул токтом Кыргыз Республикасынын Жогорку сотунун Регламентинде белгиленген тартипте кабыл алынган күндөн тартып күчүнө кирет.

